
DAVLAT BUDJETI XARAJATLARINING 
SAMARADORLIK INDIKATORLARIDAN 

SAMARALI FOYDALANISH ORQALI 
MAKROIQTISODIY BARQARORLIKNI 

TA’MINLASH MASALALARI
S.M.Xolxo‘jayev

tadqiqotchi

O‘zbekistonda Davlat budjeti xarajatlarining samaradorlik indikatorlaridan foydalanish dolzarb masala 
bo‘lib qolmoqda. Chunki Davlat budjeti xarajatlarining samaradorlik indikatorlaridan samarali foydalanish masa
lasi davlatning muhim iqtisodiy-moliyaviy siyosati hisoblanadi. 

O‘zbekiston Respublikasi Prezidentining 2023-yil 11-sentyabrdagi “O‘zbekiston – 2030” strategiyasi to‘g‘risi-
da”gi PF-158-son Farmoni bilan tasdiqlangan “O‘ZBEKISTON – 2030” STRATEGIYASIning 46-maqsadida 
“Fiskal barqarorlikni ta’minlash va davlat majburiyatlarini samarali boshqarish” belgilangan. Ushbu maqsadga 
erishish uchun 5 ta samaradorlik ko‘rsatkichlaridan biri 2030-yilgacha “Natijaga yo‘naltirilgan budjetlashtirish” 
amaliyotiga to‘liq o‘tish ko‘zda tutilgan. Shuningdek, O‘zbekiston Respublikasi Davlat moliyasini boshqarish 
tizimini takomillashtirish strategiyasining asosiy maqsadlaridan biri bu o‘rta muddatli budjet asoslarini ishlab 
chiqish hamda yillik budjetni shakllantirishning yangi “natijaga yo‘naltirilgan budjet” (Dasturiy budjetlashtirish) 
tizimini joriy etish hisoblanib, mazkur maqsad bo‘yicha quyidagilar amalga oshirildi. Har bir davlatning milliy 
strategiyasida (5-10 yillik) belgilangan strategik maqsadlarga erishish uchun davlat budjetidan sarflanadigan 
mablag‘larning uzviy bog‘liqligi Dasturiy budjetlashtirish tizimi orqali ta’minlanadi.

Kelgusi o‘rta muddatli davrda fiskal siyosat “O‘zbekiston–2030” strategiyasida belgilangan maqsadlarga 
erishishga, tashqi siyosiy va iqtisodiy vaziyatning O‘zbekistonga ta’sirini yumshatishga, makroiqtisodiy va fiskal 
barqarorlikni ta’minlashga, investitsiyaviy jozibadorlikni oshirish, aholining muhtoj qatlamini ijtimoiy qo‘llab-quv-
vatlashni yanada yaxshilash, uzoq muddatli inklyuziv iqtisodiy o‘sishni ta’minlashga qaratilishi rejalashtirilgan. 
2030-yilga borib yalpi ichki mahsulotni aholi jon boshiga 4 ming AQSH dollaridan oshirish hamda “daromadi 
o‘rtachadan yuqori bo‘lgan davlatlar” qatoriga kirish uchun makroiqtisodiy barqarorlikni ta’minlagan holda iqti-
sodiyot tarmoqlarida barqaror yuqori o‘sish sur’atlarini saqlab turish zarur.

Shundan kelib chiqib, Hukumat tomonidan cheklovchi fiskal siyosat olib borilishi, jumladan, fiskal konsoli-
yadatsiyalash (budjet daromadlarini oshirish va davlat budjeti xarajatlarini bosqichma-bosqich maqbullashtirish) 
orqali budjet taqchilligini pasaytirib borish, samarasiz soliq imtiyozlari va preferensiyalaridan voz kechish lozim.

Shuningdek, o‘rta muddatli davrda tashqi qarzlarni jalb qilish bo‘yicha yillik imzolanadigan yangi bitimlarning 
cheklangan hajmi oshishining oldini olish, bunda, davlat tashqi qarzi mablag‘larini, asosan, muhim ijtimoiy soha 
va infratuzilmani rivojlantirishga yo‘naltirish maqsadga muvofiq. Shular bilan bir qatorda, budjet qonunchiligiga 
kiritilgan davlat qarzi va budjet taqchilligi bo‘yicha qoidalarni takomillashtirish, budjet intizomini yanada kuchay-
tirishga qaratilgan yangi qoidalarni joriy etish bo‘yicha takliflarni ishlab chiqish hamda ularni budjet qonun-
chiligida aks ettirish lozim bo‘ladi. Bundan tashqari, 2020‒2024-yillarda O‘zbekiston Respublikasining davlat 
moliyasini boshqarish tizimini takomillashtirish strategiyasida belgilangan vazifalar ijrosini tahlil qilgan holda, 
Xalqaro valyuta jamg‘armasi ekspertlari ishtirokida keyingi 5 yillikda davlat moliyasi tizimida amalga oshiri
ladigan islohotlarni belgilash rejalashtirilmoqda.

So‘nggi yillarda mamlakatimizda amalga oshirilayotgan islohotlar doirasida moliyaviy resurslarining bosh-
qaruvini davr talabi bo‘yicha takomillashtirib borish hamda tashabbusli budjetlashtirishga asoslangan inno-
vatsion moliyaviy boshqaruv tizimini shakllantirishga alohida e’tibor qaratilmoqda. Ma’lumki, mamlakatimizda 
budjet mablag‘larining sarflanishida jamoatchilik nazoratini o‘rnatish hamda fuqarolarni budjet jarayoniga keng 
jalb qilish maqsadida 2021-yildan boshlab vazirlik tomonidan yangi tahrirda ishga tushirilgan “Ochiq budjet” 
axborot portali orqali “Tashabbusli budjet” jarayonlari o‘tkazib kelinmoqda.

Bu borada o‘tgan davr mobaynida jamoatchilik fikri asosida tadbirlarni shakllantirishda keng jamoatchilik 
jalb qilindi, budjet jarayonida fuqarolar ishtiroki oshirildi, shuningdek, tashabbusli budjetlashtirish sohasida 
mahalliy va xalqaro tajriba bilan doimiy tanishtiruvlar olib borildi. 2021‒2023-yillar davomida Tashabbusli budjet 
jarayonlari uchun Davlat budjetidan qariyb 8,0 trln so‘m mablag‘lar yo‘naltirildi. Mazkur mablag‘lar doirasida 

jami o‘n mingga yaqin loyihalar g‘olib deb topilib, besh mingdan ortiq mahallalarda ijtimoiy muammolar bartaraf 
etilishiga erishildi.

Dastur doirasida budjet mablag‘lari aynan jamoatchilik fikri asosida fuqarolar tomonidan dolzarb, deb 
topilgan muammolarni hal etish uchun manzilli yo‘naltirilishiga, shu bilan birga, ajratilgan mablag‘lardan foy-
dalanishda jamoatchilik nazoratini kuchayishiga erishilmoqda. Yuqoridagilardan ko‘rinib turibdiki, Tashabbusli 
budjet jarayonlari yildan-yilga fuqarolarning turmush darajasini yaxshilashda tezkorlik bilan natijaga erishish 
mumkin bo‘lgan hamda barcha fuqarolar foydalanish imkoniyati mavjud mexanizm sifatida shakllanib bor-
moqda.

Davlat budjeti xarajatlarining samaradorlik indikatorlaridan samarali foydalanish orqali makroiqtisodiy 
barqarorlikni ta’minlash uchun quyidagilarni amalga oshirish maqsadga muvofiq deb hisoblaymiz:

Birinchidan, dasturiy budjetlashtirish amaliyotini joriy etish bo‘yicha me’yoriy-huquqiy hujjatlarni ishlab 
chiqish lozim;

ikkinchidan, vazirlik va idoralarning o‘rta muddatga mo‘ljallangan biznes rejalari-strategiyalarini, rivojlan
tirish dasturlarini ishlab chiqish tartibini belgilash maqsadga muvofiq bo‘ladi;

uchinchidan, moliya yili doirasida davlatning dasturiy budjetlashtirish amaliyotidagi funksiyalari, vazifalari 
va maqsadlarini aniqlash kerak bo‘ladi;

to‘rtinchidan, dasturiy budjetlashtirish tizimida budjet klassifikatsiyasini ishlab chiqish va budjet xarajatla-
rini dasturlar bo‘yicha tasniflashni joriy etish lozim.

